EMAKUMEEN NAZIOARTEKO EGUNA 2004. EBBren AGIRIA 

Milioika emakume eta gizonek ospatzen dute munduan Nazioarteko emakume eguna martxoak 8an. Ekintza ugari antolatzen da emakumeen aurrerapenak ospatzeko, berdintasunaren aldeko aurrerapausuak aztertzeko eta gaurko gizarteak emakumeei dakarzkien erronkei aurre egiteko.

2000. urtean munduko agintariak Nazio Batuetan bildu ziren munduaren aurrerakuntzarako eman beharreko pausuak finkatzeko. Helburutako bat zen 2015 urterako haur guziek lehen hezkuntza bukatzeko modua izan zezatela. Baina emakumearen papera bultzatzea ez da bere horretan agortzen den helburua; ezinbestekoa da milaurteko beste helburu guziak lortzeko, besteak beste pobrezia eta VIH/IHES aren aurkako borrokari ekiteko. 

Urte horretan bertan, Nazio Batutako Ziurtasun Kontseiluak aitortzen zuen “pakea gizon eta emakumeen arteko berdintasuneren eskutik etorriko dela ezinbestez”, “aginte egiturekiko aukera berdintasuna eta emakumeen partaidetza eta bere ahalegina gatazken konponbiderako  beharrezko direla bakea eta seguritatea mantendu eta indartuko badira”.

Aukera berdintasuna gure artean ere erronka da oraindik. Emakumeentzako zenbait aukera areagotzen ari den arren emakume eta gizonen arteko ezberdintasunak zenbait alorretako parte hartzean handiak dira: lan munduan, etxean, gizartean eta politikan. Beirazko sapaiak hortxe jarraitzen du eta soldata ezberdintasuna ez da desagertu. Emakumeak soldatarik bajuenak dituzten lanpostutan biltzen dira eta pobreziaren emakumetasuna eta bereizketa gaur egungo ogi dira.

Bereizketaren agerraldirik larriena emakumeen aurka erabiltzen den indarkeria da. Gogoratu behar dugu, gaur egun, gure artean ere, emakume batentzat lekurik arriskutsuena bere etxea dela. Munduko Osasun Erakundeak dioenez, hiru emakumetatik bat bere bizitzan zehar fisikoki zein sexualki erasotua izango da. 

Euskadin bi hamarkada luze daramagu Herri Erakundeetan bizitzako arlo guzitako –politika, ekonomia, kultura eta gizarte arloko- emakumeen eta gizonen arteko benetako berdintasuna sustatzeko lanean.  Aldez aurretiko lan horrek guztiak oso egoera onean jarri du Euskal Autonomia Erkidegoa berdintasunaren aldeko bidean beste urrats bat emateko eta orain arte buruturiko zereginean sakontzeko oinarriak finkatuko dituen lege-testu berriari ekiteko. Lege honek, ezberdintasunak ezabatu eta emakumeen eta gizonen arteko berdintasuna sustatzeko helburu horizontala atxikitzeko Europako arautegiak eratortzen dituen exijentziei erantzun egokia  emango die.  Zentzu honetan, gure hurrengo erronka, dagoeneko martxan dagoena, Emakumeen eta Gizonen Arteko Berdintasunerako Legea izango da. 

Horrela, gure lana emakume eta gizonen arteko berdintasuna lortzeko ezinbestekotzat hartuz eta ezberdintasunaren oinarrian dagoen bidegabekeriari aurre egiteko konpromesuz, 

Euzko Alderdi Jeltzaleko Euzkadi Buru Batzarrak, martxoaren 8 aren oroitzapenean, bere berdintasunaren aldeko konpromesua berresten du eta bere babes eta elkartasuna erakusten die eguneroko lanaz, gizon eta emakumeen arteko ezberdintasunak eta hauek sortzen dituen bidegabekeriak desagertzeko ahaleginak egiten dituzten gobernu zein gobernuz kanpoko erakunde eta giza mugimenduei,  bide batez berdintasuna hiritargo guziarentzako onura izan eta berau lortzea pertsona zein erakunde guzien ahaleginen beharrean dagoela aldarrikatuz.

